
-----------------------------		--------------------		------------------

Ìdúpẹ́                                                                                                             V

1.0 Ìfáàrà                                                                                                        1

2.1 Àwọn Iṣẹ́ Tí Ó Ti Wà Tẹ́lẹ̀ Lórí Ọ̀rọ̀-Arọ́pò Orúkọ                                 5                       

ORÍ  KÌN-ÍN-NÍ
1.0 Ìfáàrà
Ọ̀kan pàtàkì ni èdè Yorùbá jẹ́ lára àwọn èdè káàkiri àgbáyé, pàápàá jùlọ lára àwọn èdè ilẹ̀ adúláwọ̀.  Bí àwọn èdè káàkiri ilẹ̀ adúláwọ̀ ṣe ni ìsọ̀rí tí wọ́n pín ọ̀rọ̀ sí nínú wọn náà ni èdè Yorùbá náà ní ìsọ̀rí tí a pín ọ̀rọ̀ sí nínú rẹ̀.  Ọ̀kan lára ìsọ̀rí tí a pín ọ̀rọ̀ sí nínú Gírámà Yorùbá ni ọ̀rọ̀ arọ́pò-orúkọ jẹ́, èyí sì ni kókó tí iṣẹ́ apìlẹ̀kọ yìí dálé lórí níbi tí a ti máa ṣe àgbéyẹ̀wò àti àfiwé àwọn ọ̀rọ̀ arọ́pò-orúkọ tí ó wà nínú ẹ̀ka-èdè Ìlọrin àti ẹ̀ka-èdè Ìgbómìnà-Ìsin.
Àkíyèsí onírúurú èrò àwọn onímọ̀ lọ́kan-ò-jọkan fi hàn pé ìwòye méjì ni a lè ní gẹ́gẹ́ bí oríkì ẹ̀ka-èdè, àwọn ni ìwòye tí ó gbòòrò àti ìwòye tí kò gbòòrò.
1. 1 Èròńgbà Ìṣẹ́ Yìí
Ọ̀pọ̀ iṣẹ́ tí ó wà nílẹ̀ dá lórí fọnọ́lọ́jì Yorùbá àjùmọ̀lò àti àwọn ẹ̀ka-èdè kọ̀ọ̀kan, èyí ló ṣe òkùnfà láti ṣe iṣẹ́ lórí ṣíṣe àgbéyẹ̀wò àfiwé àwọn ọ̀rọ̀ arọ́pò-orúkọ nínú ẹka-èdè Ìlọrin àti ẹ̀ka èdè Ìgbómìnà-Ìsin láti mọ àwọn ọ̀nà ìgbà-ìjẹyọ wọn nínú gbólóhùn inú àwọn ẹ̀ka-èdè tí iṣẹ́ ìwádìí yìí dálé lórí.
Akitiyan láti lóye nípa ìyàtọ̀ àti ìjọra tí ó wà nínú ẹ̀ka-èdè Ìlọrin àti ẹ̀ka-èdè Ìgbómìnà-Ìsin àti báwo ni wọ́n ṣe ńlo ìsọ̀rí ọ̀rọ̀ yìí nínú àwọn ẹ̀ka-èdè náà ni ó mú wa gùnlé ìgbìyànjú láti ṣe iṣẹ́ ìwádìí yìí.
1.2 Pàtàkì Iṣẹ́ Ìwádìí
Àwọn àgbà bọ̀ wọ́n ní bí kò bá nídìí obìnrin kì í jẹ́ kúmólú, àwọn ìdí pàtàkì tí  ó mú way an orí ọ̀rọ̀ iṣẹ́ ìwadìí yìí ni láti ṣe àgbéyẹ̀wò ọ̀rọ̀-arọ́pò orúkọ nínú ẹ̀ka èdè Ìlọrin àti ẹ̀ka èdè Ìgbómìnà-Ìsin ní ilẹ̀ Yorùbá, èyí tí ómú wa mọ ìyàtọ̀ àti ìjọra tó wà nínú ẹ̀ka èè méjèèjì tí a ṣe àpilẹ̀kọ rẹ̀ yìí. 
Ìdí míràn ni pé èdè tí àwọn Ìlọrin àti ti Ìgbómìnà sọ ó yàtọ̀ sí ara wọn, ṣùgbọ́n àwọn míràn sì jọra wọn níbẹ̀, ṣùgbọ́n tí amì ohun wọn yàtọ̀.
Bákan náà, ìṣẹ́ ìwádìí yìí tún wà láti jẹ́ kí ọ̀dọ́ ní ìmọ̀ tó yè kooro lórí èdè Ìlọrin àti èdè Ìgbómìnà-Ìsin.  Ìdí pàtàkì míràn ni kí àwọn akẹ́kọ̀ọ́ òde òní ní ìmọ̀ lórí bá a ṣe lè dá ọ̀rọ̀-arọ́pò orúkọ ti Ìlọrin mọ̀ yàtọ̀ sí ti Ìgbómìnà-Ìsin
.  
1. 3 Ọgbọ́n Ìwádìí
Iṣẹ́ yìí pè fún lílọ sí oko ìwádìí láti gba àkójọ ọ̀rọ̀ tí a máa ṣe àyẹwò wọn sílẹ̀ lẹ́nu àwọn ọ̀mọ̀ràn ẹ̀ka-èdè Ìlọrin àti ẹ̀ka-èdè Ìgbómìnà Ìsin dá ṣáká lẹ́nu wọn.  Kíka àwọn ìwé tí ó jẹ mọ́ àkòrí iṣẹ́ yìí náà kò gbẹ́yìn bẹ́ẹ̀ sì tún ni ṣíṣe àmúlò àwọn iṣẹ́ àpilẹ̀kọ àti jọ́nà tí ó wúlò fún iṣẹ́ yìí ní èdè Yorùbá àti ní èdè Gẹ̀ẹ́sì.
1.4  Ibi Tí Ìwádìí Yóò Gbòòrò Dé
Iṣẹ́ ìwádìí yìí ni láti ṣe Àgbéyẹ̀wò àwọn ọ̀rọ̀-arọ́pò orúkọ nínú ẹ̀ka-èdè Ìlọ́rin àti ẹ̀ka-èdè Ìgbómìnà Ìsin, kí á ṣiṣẹ́ àfiwé wọn pẹ̀lú èdè Yorùbá àjúmọ̀lò.  Iṣẹ́ tí àwọn onímọ̀ ti ṣe sẹ́yìn ṣe pàtàkì fún iṣẹ́́ ìwádìí yìí nítorí pé òun ni yóò jẹ́ kí á mọ ibi tí iṣẹ́ dédúró. Àgbéyẹ̀wò aáyan àwọn onímọ̀ yóò ran iṣẹ́ ìwádìi yìí lọ́wọ́ yóò sì tún mú wa mọ ibi tí iṣẹ́ dé dúró lórí ọ̀rọ̀ arọ́pò-orúkọ nínú ẹ̀ka-èdè.
1.5  Ìkádìí
Ní ẹ̀ka ìpín yìí ni a ti ṣàlàyé èròńgbà iṣẹ́, ọgbọ́n ìwádìí, Àwọn iṣẹ́ ó nílẹ̀ lórí àwọn ọ̀rọ̀ arọ́pò-orúkọ tí àwọn ẹ̀ka-èdè àti ìmọ̀ ẹ̀ka-èdè. Bákan náà, a ṣe àgbéyẹ̀wò àwọn ẹ̀ka-èdè Yorùbá èyí tó fún wa ní àǹfààní láti mo ìpínsísọ̀rí ẹ̀ka-èdè Ìgbómínà Ìsin àti ẹ̀ka-èdè Ìlọ́rin.  Bí ó tilẹ̀ jẹ́ pé àwọn onímọ̀ ìṣáájú kò pín ẹ̀ka-èdè Ìlọ́rin sí àwíwá mọ́, ìwọ̀ Oòrùn nípa lílo òṣùwọ̀n alágbè gbéjá gbègbè, ìtàn àti ìgbọ́ra-ẹni-yé, ibi tí iṣẹ́ ìwádìí yóó gbòòrò dé náà jẹ́ ohun tí a tún mẹ́nubà ní ìpín yìí. 


 










ORÍ  KÉJÌ
ÁÁYAN ÀWỌN Ọ̀MỌ̀RÀN LÓRÍ Ọ̀RỌ̀-ARỌ́PÒ ORÚKỌ ÀTI TÍỌ́RÌ ÀMÚLÒ
2.0 Ìfáàrà
A ó ṣe àgbéyẹ̀wò ááyan àwọn ọ̀mọ̀ràn tí ó jẹ́ Gírámà èdè ní abala yìí, èyí ni yóò fún wa ní àǹfààní láti wo ohun tí àwọn onímọ̀ ti sọ ṣáájú lórí ohun tí à ń pè ní ọ̀rọ̀ arọ́pò- orúkọ nínú èdè Yorùbá àti àwọn oríṣìí ẹ̀ka-èdè tí iṣẹ́ ìwádìí yìí dálé lórí.
2.1 Àwọn Iṣẹ́ Tí Ó Tí Wà Tẹ́lẹ̀ Lórí Ọ̀rọ̀ Arọ́pò-Orúkọ
Ọ̀gọ̀ọ̀rọ̀ àwọn onímọ̀ ló ti ṣiṣẹ́ lórí ọ̀rọ̀ arọ́pò orúkọ gẹ́gẹ́ bí ọ̀kan lára àwọn ìsọ̀rí ọ̀rọ̀ nínú gírámà èdè Yorùbá.  Ọ̀kọ̀ọ̀kan nínú àwọn onímọ̀ yìí kí ọ̀rọ̀ arọ́pò orúkọ ní ìbámu pẹ̀lú ojú tí ọ̀kọ̀ọ̀kan wọn fi wòó tàbí ìhà tí wọ́n kọ sí wọn; ṣé ohun tí ó kọjú sí ẹnikan ẹ̀yìn ló kọ sí ọmọ ẹlòmíràn bí ìlù gáǹgan. Díẹ̀ lára àwọn onímọ yìí ni Ọlátúbọ̀sún (2009); Owólabí (1989); Bámgbóṣé (1980); Awóbùlúyì (2013); Àkàndé (2018) àti bẹ́ẹ̀ bẹ́ẹ̀ lọ.
2.2 Ẹ̀ka-Èdè
Ṣáájú oríkì ẹ̀ka-èdè, o yẹ kí á wo oríkì èdè, nítorí láìsí èdè a ò lè rí ẹ̀ka-èdè, inú èdè ni ẹ̀ka rẹ̀ ti jáde wá.
2.2:1 Kí ni Èdè?
Èdè ni ọ̀nà ìbára-ẹni-sọ̀rọ̀ àwọn ènìyàn àwùjọ kan ní pàtó, èyí tí ó mú àgbọ́yé àti ìbáṣepọ̀ wọn dánmọ́rán. Èdè tún jẹ́ ọ̀nà ìṣàmúlò ohùn láti fì bá àwọn ènìyàn àwùjọ àjọ-lo-èdè sọ̀rọ̀ èyí tí kò tako ọpọlọ tí ó sì bá ètò ìró inú irúfẹ́ èdè bẹ́ẹ̀ mu. A tú lè sọ pé èdè ni ariwo tó ń ti ẹnu jáde láti bá àwùjọ àjọ-lo-èdè sọ̀rọ̀, arìwo yìí ní ètò ohùn sì ni ó ń mú lò, èyí túmọ̀ sí pé ariwo tó ń ti ẹnu jade ni èdè, èyí tó ń ṣe àmúlò ètò ohùn, ṣùgbọ́n ariwo yìí yàtọ̀ sí ariwo ẹnu asán, nítorí ó ní ìtúmọ̀, ó sì ní àwujọ tí a ti ń lo irú èdè kan, iyẹn ni “àwùjọ àjọ-lo-èdè”, (Rájí, 2003).
2.2:2 Kíni Ẹ̀ka-Èdè Jẹ́?
Onírúurú oríkì ni àwọn onimọ̀ ti gbìyànjú láti fún ẹ̀ka-èdè Yorùbá. Ẹ̀ka-èdè jẹ́ àtúnpín sí ìsọ̀rí èdè ńlá kan, nígbà tí èdè jẹ́ àkójọpọ̀ àwọn ẹ̀ka-èdè tí wọ́n jìjọ gbọ́ ara wọn yé. Bẹ́ẹ̀ ni àwọn onímọ̀ sọ fún wa pé inú odidi èdè tàbí èdè ńlá ni ẹka-èdè sodo sí nínú. Ìdí nìyí tí a fi ń rí ìjọra làárín èdè àti àwọn ẹ̀ka rẹ̀, nítorí ara igi ni ẹka rẹ̀ ti jáde, láti inú èdè ni ẹka rẹ̀ ti wù jáde. Bí ẹ̀ka-èdè ṣe jẹ jáde láti inú èdè bẹ́ẹ̀ náà ni èdè mú àwọn omi àwọn ẹka inú tàbí abẹ́ rẹ̀ yọ́. (Ajíkòbi, 2018)
2.3 Ìmọ̀ Ẹ̀ka-Èdè
Àkíyèsí onírúurú èrò àwọn onímọ̀ lọ́lọkan-ò-jọ̀kan fi hàn pé ìwòye méjì ni a lè ní gẹ́gẹ́ bí oríkì ẹ̀ka-èdè. Àwọn ni ìwòye tí ó gbòòrò àti ìwòye tí kò gbòòrò. Ní ìwòyè àwọn onímọ̀ wa, ẹ̀ka-èdè ni èyíkéyí nínú oríṣìí ẹ̀yà èdè tí a fi lè ṣe ìtọ́kasí ènìyàn àti ibi tàbí agbègbè tí ó wà.
Àwọn tí wọn kò ní èrò tí ó gbòòrò nípa ẹ̀ka-èdè ni Adéwọlé àti Olówòòkéré (1998); Akinkúgbé (1918); Bámgbóṣé (1992); àti Owólabí (1990).  Ní ìwòye àwọn onímọ̀ yìí, ẹ̀ka-èdè ni oríṣìí ẹ̀yà Yorùbá tí sísọ rẹ̀ jẹ mọ́ agbègbè kọ̀ọ̀kan.
Adéjúbẹ́ẹ̀ (2000), nínú Rauph (2022:o.i.6) ṣàlàyé  ẹ̀ka-èdè gẹ́gẹ́ bí ìyàtọ̀ nínú wúnrẹ́n gírámà àti ọ̀nà ìbára-ẹni-sọ̀rọ̀ láàárín àwọn oríṣìí èdè kan, onímọ̀  yìí tẹ̀síwájú pem àkíyèsí fihàn pé èdè kan tí àwọn ọ̀gọ̀ọ̀rọ̀ olùsọ rẹ̀ fọ́nká káàkiri orílẹ̀ ayé ní ẹ̀ka-èdè.
Àbùdá wúnrẹ́n àti gírámà ọ̀tọ̀ọ̀tọ̀ tí awọn ènìyàn agbègbè kọ̀ọ̀kan ń sọ ṣùgbọ́n tí sísọ rẹ̀ kò jẹ́ jákèjádò ilẹ̀ Yorùbá ní ẹ̀ka-èdè. Síwájú sí, ẹ̀ka-èdè Yorùbá ni oríṣìí tàbi ẹ̀yà Yorùbá tí ó ní àbùdá gírámà yí a mọ̀ mọ́ọ àwọn ènìyàn agbègbè kan tí sísọ rẹ̀ kò kan gbogbo ilẹ̀ Yorùbá.
Bí ó tilẹ̀ jẹ pé sísọ ẹ̀ka-èdèlè mú ìgbọ́ra ẹni yé wà láàárín gbogbo olùsọ èdè Yorùbá. Ṣùgbọ́n òṣùwọ̀n igbọ́ra ẹni yé yìí ko ẹsẹ̀ múlẹ̀ tó gẹ́gẹ́ bí òṣùwọ̀n tí a fi lè dá ẹ̀ka èdè mọ̀. ìdí ni pé àwọn ẹ̀ka-èdè  kan ń bẹ tí ìgbọ́ra-ẹni-yé kò fi bẹ́ẹ̀ gbilẹ̀ láàárín wọn. Gẹ́gẹ́ bí àpẹrẹrẹ: ko fi bẹ́ẹ̀ sí ìgbọ́ra-ẹni-yé tààrà láàrín ẹ̀ka-èdè Ìlọrin àti ẹ̀ka-èdè Ìgbómìnà Ìsin.  Bẹ́ẹ̀ sì ni ẹ̀ka-èdè Yorùbá ni àwọn méjèèjì.
Àpẹẹrẹ ẹ̀ka-èdè Yorùbá ni Ọ̀yọ́, Oǹdó, Ìbàrápá, ìlọrin, Ìkálẹ̀, Ìgbómìnà, Ifẹ̀, Ìjẹ̀ṣà, Èkìtì, Ọ̀wọ̀, Àkúrẹ́, Yàgbà, Ìjẹ̀bú, Ẹ̀gbá, Ẹ̀gbádò, Àwórì, Rẹ́mọ̀, Ìbọlọ, àti Èkó. Àwọn òǹkọ̀wé èdè Yorùbá kò pa ẹ̀ka-èdè wọn tì sí ẹ̀gbẹ́ kan, nítorí pé wọ́n ní ẹ̀ka èdè Yorùbá gẹ́gẹ́ bíi ara ìmọ̀ tí wọ́ti lè máa ṣàwárí orísun  àwọn àjọṣepọ̀ tí ó máa jẹyọ láàárín àwọn ọ̀rọ̀ àti láàárín àwọn ìró inú Yorùbá àjùmọ̀lò.
2.4 Ẹ̀ka-Èdè Ìlọ́rin
Ẹ̀ka-èdè Ìlọrin jẹ́ ẹ̀yà èdè Yorùbá àjùmọ̀lò tí wọ́n ń sọ ní ìló Ìlọrin, àwọn ènìyàn tí wọ́n wọ́n ń sọ ẹ̀ka-èdè náà ni a mọ̀ sí ọmọ Ìlọ́rin Ìpínlẹ̀ Kwara ní Ìjọba Ìbílẹ̀ Ìlọ́rin Ìwọ̀ Oòrùn Ìlọ́rin, Àárín gbùngbun Ìlọ́rin àti Ìlà Oòrùn Ìlọ́rin ni àwọn ènìyàn Ìlọ́rin tẹ̀dó sí. 
Gẹ́gẹ́ bí ìtàn àtẹnudẹ́nu àti iṣẹ́ àwọn onímọ̀ ìṣáájú ṣe fi hàn, oríṣìí ìtàn méjì ló sọ nípa ìṣẹ̀dálẹ̀ Ìlọrin, itàn àkọ́kọ́ fi yé wa  pé Àfọ̀njá ni ó tẹ ìlú Ìlọrin dó lẹ́yìn tí ìjà bẹ́ sílẹ̀ láàárín òun àti Aláàfin ìgbà náà nígbà tí ìtà kéjì sọ pé Shéù Álímì ni ó tẹ Ìlọrin dó látàrí ìrìnkèrindò tí ó ń ṣe láti tan iná ẹ̀sìn Ìsìláámù káàkiri ìlú, èyíkéyìí tí ìbáà ṣe nínú àwọn ìtàn yìí. Ẹ̀ka-èdè yìí gẹ́gẹ́ bí ẹ̀ka-èdè tó kù ni àwọn ènìyàn Ìlọ́rin ń lọ nínú ìtàkúrọ̀sọ ojoójúmọ́ wọn àti láti gbé èrò ọkàn wọn jádé fáyé gbọ́.
2.5 Ẹ̀ka-Èdè Ìgbómìnà-Ìsin
Oríṣíríṣìí èdè ni ó wà  ní ìpínlẹ̀ Kúárà níbi tí a ti rí èdè Hausa, Bàrùbá, Nupé, Yorùbá àti àwọn èdè míràn tí àyè kò gbà wá láti dárúkọ.  Èdè Yorùbá yìí ni ó pín sí oríṣíríṣí ẹka léyí tí Ìgbómìnà jẹ́ ọ̀kan lára àwọn ẹ̀ka náà, àwọn ìlú tí wọn so ẹ̀ka-èdè Ìgbómìnà pọ̀ ní Ìpínlẹ̀ Kúárà, lára wọn ni Òkè-ẹ̀rọ́, Sàárẹ́, Òmù-Àrán, Èkìtì Odò-Ọwá, Ìsin àti àwọn agbègbè míràn.
Nínú iṣẹ́ ìwádìiyìí ẹ̀ka-èdè Ìgbómìnà Ìsìn ni a yàn láàyò láti ṣe àgbéyẹ̀wò àwọn ọ̀rọ̀ arọ́pò orúkọ ti ẹ̀ka-èdè Ìgbómìnà, kí a sì ṣe àfiwé rẹ̀ pẹ̀lú ẹ̀ka-èdè Ìlọrin,  Ìsin jẹ́ ọ̀kan lára Ìjọba ìbílẹ̀ méje tí a ti ń sọ Ìgbómìnà ní Ìpínlẹ̀ Kúárà. 
2.6  Awọn Ẹ̀ka-Èdè Yorùbá
Olórí ẹ̀ka-èdè ni èyí tí gbogbo ọmọ Yorùbá nílé-lóko gbọ́ ọ ní àgbọ́yé.  Èdè Yorùbá jẹ́ ọ̀kan nínú èdè mẹ́ta pàtàkì tí ó jẹ́ ìtẹ́wọ́gbà ní orílẹ̀ èdè Nàìjíríà, àwọn tí ó ń sọ èdè Yorùbá lé ní ọgbọ̀n míllíọ́n ènìyàn. Kọlápọ̀ (2018) nínú Rauph (2023).  Àwọn ìpínlẹ̀ tó ń sọ èdè Yorùbá ní orílẹ̀-èdè Nàìjíríà ni Ọ̀yọ́, Ọ̀ṣun, Ògùn, Èkó, Oǹdó, Èkìtì, Apákan Kúárà, Kogí àti Àkókò-ẹdó ní ìpínlẹ̀ Ẹdó.
Ni ilẹ̀ Afríka, a tún rí àwọn orílẹ̀-èdè bí Bẹnẹ àti Tógò tí wọn ń sọ Yorùbá níbẹ̀, wọ́n tún ń lo àwọn ọ̀rọ̀ Yorùbá kọ̀ọ̀kan ní ilẹ̀ àwọn aláwọ̀ funfun  bíi: Brazil, Puerto Rico, Trinidad àti Tabago. Bákan náà ni abúlé Ọ̀yọ́ tunjí ní ilẹ̀ Amẹ́ríkà níbi tí èdè Yorùbá jẹ́ èyí tí wọ́n ń lọ láti fi ṣe ẹ̀sìn àti àkósọ.  Àkọtọ́ tó ṣe ìtẹ́wọ́gbà wá fún èdè Yorùbá. Àkọtọ́ yìí sì ni gbogbo ajọ aṣèdánwò ní orílẹ̀-èdè Nàìjíríà fọwọ́ sí èdè  Yorùbá pẹ̀ka lóríṣíríṣí. Àwọn onímọ̀ tí pín àwọn ẹ̀ka-èdè  wọ̀nyí sí ìsọ̀rí; lára àwọn onímọ̀ yìí ni Adétúgbọ́ (2006), Oyèlárán (2016) àti Akínkúgbé (2008). Àwọn ẹ̀ka-èdè tí àwọn onímọ̀ yìí mẹ́nu bà nínú iṣẹ́ Fabùnmi (2010) gẹ́gẹ́ bí Kọlápọ̀ (2018:o.i12) ṣe ṣ ní orílẹ̀ èdè Nàìjíríà, a lè rí àwọn ẹ̀ka-èdè Yorùbá wọ̀nyìí: Ọ̀yọ́, Ìbàdàn, Ẹ̀gbá, Ṣakí, Ifẹ́, Ìjẹ̀ṣà, Èkìtì, Oǹdó, Ọ̀wọ́rọ̀, Ìjẹ̀bú, Ìkálẹ̀, Ìlàjẹ, Ìgbómìnà, Ọ̀ṣùn, Òkò, Yewà, Àjàṣẹ́, àti bẹ́ẹ̀ bẹ́ẹ̀ lọ. Lára àwọn ẹ̀ka-èdè Yorùbá tí wọ́n ń sọ ni ẹyìn, odi  Nàìjíríà ni Anago, Tsabẹ, Kétu-Mọ́fọlì ní orílẹ̀-èdè Bẹnẹ àti Tógò ni wọ́n tún sọ Ifẹ̀ Tógò. Gbogbo àwọn ẹ̀ka-èdè wọ̀nyìí ni wọn yàtọ̀ sí ara wọn bí àwọn ẹ̀ka-èdè wọ̀nyìí ṣe jìnnà síra wọn bẹ́ẹ̀ ni ìyàtọ̀ ń pọ̀ sí bí ó tilẹ̀ jẹ́ pé ẹ̀ka-èdè Yorùbá ni gbogbo wọn, síbẹ̀ àìgbọ́ra ẹni yé máa ń wá.  Ọ̀kan lára ohùn tí ó máa n fa àìgbọ́ra-ẹni-yé yìí ni ó máa ń jẹ́ onímọ̀ ẹ̀ka-èdè lógún nínú iṣẹ́ àtúpalẹ̀ bí èyí. Ibi tí èyí ti máa ń ṣẹlẹ̀ ni ètò ìbára-ẹni gbépọ̀ àti ètò iṣèlú.
2.7 Ọ̀rọ̀-arọ́pò Orúkọ
Oríṣíríṣìí oríkì ni àwọn onímọ̀ ti fún ọ̀rọ̀ arọ́pò orúkọ nínú ìgbìyànjú wọn láti ṣe ìfọ́síwẹ́wẹ́ ohun tí ọ̀rọ̀ arọ́pò orúkọ jẹ́. Akàndé (2022: o.i.14) ki ọ̀rọ̀ arọ́pò orúkọ báyìí pé:
the pronoun is used instead of a noun to avoid monotony or the repetition on noun ọ̀rọ̀ arọ́pò orúkọ ni ọ̀rọ̀ tí a lò nípò ọ̀rọ̀ orúkọ láti yẹra fún àwítúnwí fún irú ọ̀rọ̀-orúkọ bẹ́ẹ̀ nínú gbólóhùn.

Ohun tí onímọ̀ yìí sọ nípa ọ̀rọ̀ arọ́pò orúkọ ni pé irúfẹ́ ọ̀rọ̀ yìí ni a máa lò tàbí tí a lè lò dípò ọ̀rọ̀-orúkọ láti yẹra fún àwítúnwí.  Ọ̀rọ̀ orúkọ kan, lẹ́yìn tí a ti mẹ́nu ba irú ọ̀rọ̀-orúkọ bẹ́ẹ̀ ṣáájú nínú gbólóhùn. 
Síwájú sí, Báḿgbóṣé (1990:o.i. 113) ki ọ̀rọ̀ arọ́pò orúkọ báyìí pé gẹ́gẹ́ bí ọ̀rọ̀ tí ó lè dúró fún ọ̀rọ̀-orúkọ nínú àpólà orúkọ. Èyí túmọ̀ sí wí pé ọ̀rọ̀ tí a bá tọ́ka sí gẹ́gẹ́ bí onímọ̀ yìí ṣe sọ ni àwọn ọ̀rọ̀ tí ó bá tilè dúró nípo ọ̀rọ̀-orúkọ tàbí kí á sọ wí pé:
ọ̀rọ̀ arọ́pò orúkọ ni àwọn ọ̀rọ̀ tí wọ́n lè ṣe irú iṣẹ́ tí ọ̀rọ̀ orúkọ bá lè ṣe nínú gbólóhùn tàbí nínú àpólà orúkọ.

Bákan náà, Ọlátúnbọ̀sún (2009: o.i.55) sọ pé: Ọ̀rọ̀ arọ́pò orúkọ ni a máa ń lò dípò ọ̀rọ̀ orúkọ nínú àpólà ọ̀rọ̀ orúkọ.
Èyí túmọ̀ sí pé ọ̀rọ̀ arọ́pò orúkọ ni gbogbo àwọn ọ̀rọ̀ tí a túnlè lò nípò ọ̀rọ̀-orúkọ tàbí kí á sọ wí pé irúfẹ́ àwọn ọ̀rọ̀ tí ó lè jẹyọ tàbí ṣiṣẹ́ nípò ọ̀rọ̀-orúkọ ní a lè tó kà sí gẹ́gẹ́ bí ọ̀rọ̀ arọ́pò orúkọ nínú gírámà Yorùbá.


Yàtọ̀ sí èyí tí Awóbùlúyì (2013:o.i.26) sọ pé:
Ẹ̀yà ọ̀rọ̀-orúkọ ni gbogbo àwọn arọ́pò orúkọ inú èdè Yorùbá, nítorí pé ó fẹ́rẹ̀ẹ́ ṣe gbogbo wọn ni ó máa ń ṣiṣẹ́ olùwà àti ti àlọ́ nínú gbólóhùn gbogbo wọn náà ni fáwẹ́lì máa ń bẹ̀rẹ̀ tí wọ́n bá ṣe ipò kejì nínú àpólà orúkọ.
Tí a bá wo ohun tí onímọ̀ yìí sọ, a lè sọ wí pé ọ̀rọ̀-orúkọ jẹ́ àwọn ọ̀rọ̀ tí ó ní àwọn ìṣesí kan, àbùdá kan, tàbí òmíràn tí ó fi jọ ọ̀rọ̀ orúkọ. Àwọn èyí tí ó jẹ́ kí ó lè ṣiṣẹ́ nípò Ọ̀rọ̀-ọ̀rúkọ tàbí kí ó lè lò láti fi rọ́pò ọ̀rọ̀-orúkọ nínú àpólà èyí èyí tí ọ̀rọ̀-orúkọ ti dúró tàbí jẹyọ gẹ́gẹ́ bí olórí.
Olóókoọba (2012: o.i.26) sọ pé: “pronoun are words that usually used to substitute noun.” (ọ̀rọ̀ arọ́pò orúkọ ni àwọn ọ̀rọ̀ tí a sábà máa ń lò láti rọ́pò tàbí dípò ọ̀rọ̀ orúkọ).
Èyí túmọ̀ sí wí pé gbogbo tí a bá pè ní  Ọ̀rọ̀ Arọ́pò-orúkọ gbọdọ̀ lè jẹ́ àwọn ọ̀rọ̀ tí wọ́n bá ti lè ṣiṣẹ́ nípò ọ̀rọ̀-orúkọ nínú gbólóhùn. 
2.8 Tíọ́rì Àmúlò                                                                                                                                                                                                                                                                                                                                                                                                     
Ní abala ìpín yìí ni a ó ti ṣe àgbéyẹ̀wò tíọ́rì tí a ṣàmúlò nínú iṣẹ́ ìwádìí yìí. Iṣẹ́ ìwádìí yòówù tí kò bá gúnlẹ̀ tíọ́rì kan pàtó nínú iṣẹ́ ìwádìí sáyẹ́ńsì òfúútù-fẹ́ńtẹ̀ ni. Onírúurú ìgbìyànjú ló sì ti wáyé láti wá oríkì tó gbámúṣẹ́ fún tíọ́rì ajẹmọ́ gírámà láti fi ṣe àtúpalẹ̀ iṣẹ́ ìwádìí yìí.
Adékẹyè (2016:o.i. 71) nínú Adéyẹmí (2016).
Iṣẹ́ ìwádìí kìí ṣe iṣẹ́ ọpọlọ ẹnìkan nítorí pé ìmọ̀ ó pín sí ibikan àti pé ibi tí ìmọ̀ ẹnikan pín sí, ìbẹ̀ ni tì ẹlòmíràn ti bẹ̀rẹ̀. Èyí ló fàá tí ìṣèwádìí fi nílò láti wà àti láti kó àwọn ohun èlò fún iṣẹ́ iwàdìí jọ kí iṣẹ́ ìwádìí bẹ́ẹ̀ lè kẹnú kí ó gbòòrò, kí ó sì nipa láwùjọ àwọn aṣèwádìí lákokò iṣẹ́ ìwádìí àti ní ọjọ́ iwájú.

Lára irinṣẹ́ tí ó lè jẹ́ kí iṣẹ́ ìwádìí gbòòrò, kí ó sì tún kẹnú ni tíọ́rì tí a fi ń ṣe ìtúpalẹ̀ irú iṣẹ́ ìwádìí yìí lè jẹ́ ìtẹwọ́gbà lákòókò yìí àti ni ọjọ́ ìwájú ni a ṣe ń lo tíọ́rì gírámà láti fi ṣe àtúpalẹ̀ iṣẹ́ iwádìí yìí.
2.9 Oríkì Tíọ́rì
Tíọ́rì ni ohun èlò tí a fi ń ṣe òríkínìwìn ìtúpalẹ̀ iṣẹ́ ìwádìí kan láti fi ṣe àgbékalẹ̀ ìṣeé-gbaralé irú iṣẹ́ bẹ́ẹ̀. Tíọ́rì jẹ́ ìlànà ajẹmọ sáyẹ́ǹsì, èyí tí a fi ń ṣe àtúpalẹ̀ ìṣegbaralé iṣẹ́ ìwádìí tàbí nǹkan. Ní ọ̀nà mìíràn ẹ̀wẹ̀, tíọ́rì dàbí ohun èlò tí a fi ń ṣe àgbéyẹ̀wò èrò tàbí iṣẹ́ kan wẹ́lẹ́-wẹ́lẹ́ láti lè ṣe àgbàkalẹ̀ kíkún lórí iṣẹ́ bẹ́ẹ̀. Tíọ́rì tún ni òṣùwọ̀n èyí tí a fi ń ṣe ìgbéléwọ̀n iṣẹ́, èrò tàbí ìwádìí láti lè mọ ìwọ̀n ìgbáralé. Tíọ́rì ni irinṣẹ́ tó ń fi ìdí àti ẹ̀rí okodoro iṣẹ́ ìwádìí hàn.
Adéyẹmí (2006: o.i.8) rí tíọ́rì gẹ́gẹ́ bí abẹfẹ́lé ìmọ tí a fi ń la ìfun àti ẹ̀dọ̀ onírúurú iṣẹ́ kan. Èyí tí ó jẹ́ láti inú ìmọ̀ sáyẹ́ǹsì tí ó jẹ jáde láti inú àròjìnlẹ̀. Èyí ni pé a ń fi tíọ́rì ṣe àtúpalẹ̀ àwọn ohun tí ó fi ara sin nínù iṣẹ́ ìwádìí láti ṣe àtúpalẹ̀ àwọn ohun tí kò fi arahàn tàbí àwọn kọ́lọ́fín nínú iṣẹ́ ìwádìí kan.
Ọládiípọ̀ (2016: o.i.140) Tíọ́rì jẹ́ ìlànà ajẹmọ-sáyẹ́nsì tí a fi ní ṣe àlàyé ohun tó wà ní àyíká wa tàbí ohun tí ó jẹ mọ́ ènìyàn fúnra rẹ̀. Ó lè bẹ̀rẹ̀ pẹ̀lú àbá tàbí èrò lásàn tí ó máa wá di òtítọ́, lẹ́yìn tí a bá ti gún-un lódó tí a lọ̀ọ́ ní ọlọ tí a sì rò wí pé ó tó gbangba sùn lọ́yẹ́ láti ṣe àlàyé ìṣẹ̀lẹ̀ tí a fẹ́ ṣe àlàyé pẹ̀lú ẹ̀rí sáyẹ́ǹsì yìí.
Èrò lásán tí a ṣe àgbéyẹ̀wò tí a sì fi sí iṣẹ́ tàbí ìlò (testing) tí a sì gba ẹ̀rí rẹ̀ jẹ́ pé ó kún ojú-òṣùwọ̀n láti ṣe ohun tí a gbée kalẹ̀ fún ní a ń pè ní tíọ́rì. Àgbéjáde tí ó fún wa ni ẹ̀rí àrídìmú èyí sì ló jẹ́ kí ó jẹ́ ìlànà ajẹmọ sáyẹ́nsì. A fẹ́ kí a mọ wí pé a ní àwọn tíọ́rì lítíréṣọ̀ àti tíọ́rì ajẹmédè tàbí tíọ́rì gírámà. Tíọ́rì gírámà ni a máa ń lò láti fi ṣe àgbéyẹ̀wò iṣẹ́ iwádìí yìí.
2.10 Gírámà Àtijọ́
Gírámà yìí ni ó fún wa ní ọ̀pọ̀lọpọ̀ ìsọ̀rí síntáàsì tí a ń lò lóòní. Bí àpẹẹrẹ: (a) Ìsọ̀rí ọ̀rọ̀ (b) Ìsọ̀rí gírámà (d) Ìsọ̀rí àpólà (e)Ìsọ̀rí awẹ́-gbólóhùn (ẹ) Ìsọ̀rí ìṣe.  Bákan náà ni tíọ́rì gírámà yìí gbà pé gbólóhùn àlàyé ni ó jẹ́ ìpìnlẹ̀ fún, gbogbo àwọn oríṣìí gbólóhùn yóòkù. Ṣùgbọ́n orí ìhun Gíríkì àti èdè Látìn ni àwọn olùdásílẹ̀ tíọ́rì gírámà àtijọ́ gbé e lé nítorí àwọn onímọ̀ ìjìnlẹ̀ èrò Gíríkì ni wọ́n ṣe àgbékalẹ̀ gírámà àtijọ́, ó jẹ́ ọ̀kàn pàtàkì lórí ìwádìí wọn sí àbùdá èdè àti ohun òótọ́ nípa ayé. Gírámà yìí ń ṣe àpèjúwe ìhun èdè, ó sì tún ń sọ fún wa bóyá ọ̀nà tí a gbà lo èdè bá ofin ihun rẹ̀ mu.
Bí ó tilẹ̀ jẹ́ pé gírámà àtijọ́ jẹ́ ìpìlẹ̀ fún àwọn tíọ́rì gírámà, kò ṣàì ní àwọn àléébù yìi ni pé gírámà àtijọ́ ń fi tipatipá ń mu kí gírámà èdè mìíràn gùn lé ti ìhun gírámà èdè Látìnì. Tíọ́rì yìí ò dá lórí ìmọ̀ kan pàtó, wọ́n ò fẹ́ mọ̀ bóyá elédè ní ìmọ̀ kankan nípa èdè rẹ̀.
Onírúurú ni àwọn tíọ́rì gírámà tí ó wà, ṣùgbọ́n nínú èdè Gẹ̀ẹ́sì ni a ti rí wọn, ọ̀pọ̀ àwọn onímọ̀ ni wọ́n ti gbìyànjú láti tú àwọn tíọ́rì gírámà wọ̀nyí sí èdè Yorùbá. Àwọn tíọ́rì sì ti wà láti bí ẹgbẹ̀rún-ọdún méjì ó lé ṣùgbọ́n látàrí àròjìnlẹ̀,  àyípadà ń dé bá àwọn gírámà yìí láti ìgbàdégbà.  Lárà àwọn tíọ́rì gírámà ní ìbẹ̀rẹ̀ pẹ̀pẹ̀ ni:
2.11 Tíọ́rì Ẹlẹ́hùn
Ara gírámà àtijọ́ ni gírámà ẹlẹ́hùn ti jẹ jáde wá, ṣùgbọ́n ihun tí ó jẹ́ àfojúsùn àwọn agbátẹrù tíọ́rì gírámà yìí ni orúkọ tí wọ́n fún wọn. Ipa tíọ́rì gírámà yíì òka ìtúpalẹ̀ odidi gbólóhùn ègé àti mofíìmù nìkan ni a lè fi gírámà ẹlẹ́hùn ṣe àtúpalẹ̀, bẹ́ẹ̀ sì ni kò lè ṣe àlàyé tàbí ìtúpalẹ̀ ègé alágbééká bíkòṣe ohunkóhun tí ó bá níi ṣe pẹ̀lú ìhun ní ìpá gírámà yìí ká. Bákàn náà, tí a bá ṣe ìtúpalẹ̀ ìhun ìpilẹ̀, gírámà yìí o lágbára lórí àti nún palẹ̀ ayàfi ìhun òkè nìkan, kò sì lè ṣiṣẹ́ lórí àyọtúnyọ (Recursion, Arọ (Synonymy) ẹ̀dá òye-ọ̀rọ̀ (paraphrase) abbl.  Èyí ló sì fa ìdìde tíọ́rì gírámà mìíràn síbẹ̀ síbẹ̀, àwọn àléèbù wọ̀nyí kò yọ ọwọ́ gírámà yìí láwo ìtẹ̀síwájú ni gírámà ẹlẹhun jẹ́ sí ti gírámà àtijọ́ bẹ́ẹ̀ ni ó jẹ́ àbojúwòye àti àròjìnlẹ̀ nínú ìmọ̀ ẹ̀dá-èdè.
Nínú èdè ààyè wà fún olùsọrọ̀ láti fi gbogbo èrò inú rẹ̀ hàn lọ́nà tí ó bá wùú ní ìbámu pẹ̀lú òfin àti ìlànà tí àwọn elédè ń mú lò nínú èdè wọn. Èyí ló jẹ́ kí ó nira fún àwọn agbátẹrù tíọ́rì ẹlẹ́hun láti lè pèsè àlàyé fún gbogbo onírúurú ẹ̀hun gbólóhùn. 
Bí àpẹẹrẹ:
Ó fẹ́ kí a bọ́ lọ́wọ́ gírámà
Kí á bọ́ lọ́wọ́ gírámà ni ó fẹ́.
2.12 Ìkádìí
Ní ẹ̀ka ìpín yìí ni a ti ṣàlàyé àwọn ọ̀rọ̀ arọ́pò orúkọ, ohun tí àwọn onímọ̀ sọ nípa wíwo ááyan àwọn ọ̀mọ̀ràn lórí ohun tí ọ̀rọ̀ arọpò orúkọ jẹ́ nínú èdè. Bákan náà a sọrọ̀ lórí ìtúmọ̀ tíọ́rì àti tíọ́rì Ẹlẹ́hun tí a lò nínú iṣẹ́ yìí. 










ORÍ KẸTA
ORÍṢÍRÍṢÍ Ọ̀RỌ̀ ARỌ́PÒ ORÚKỌ NÍNÚ Ẹ̀KA-ÈDÈ ÌLỌ́RIN  ÀTI Ẹ̀KA ÈDÈ ÌGBÓMÌNÀ ÌSIN,
3.0 Ìfáàrà
Nínú ẹ̀ka ìpín yìí ni a ti fẹ́ ṣe àgbéyẹ̀wò oríṣíríṣí àwọn ọ̀rọ̀ àròpọ̀-orúkọ àti ìlò wọn nínú ẹ̀ka-èdè Ìlọ́rin àti ẹ̀ka-èdè Ìgbómìnà Ìsin gẹ́gẹ́ bí Awóbùlúyì (2013: o.i.25). ẹ̀yà ọ̀rọ̀-orúkọ ni gbogbo àwọn arọ́pò orúkọ inú èdè Yorùbá nítorí pé ó fẹ́rẹ̀ẹ́ jẹ́ gbogbo wọn ni ó máa ń ṣiṣẹ́ olùwà àti ti àbọ̀ nínú gbólóhùn. Gbogbo wọn náà ni fáwẹ́lì máa ń bẹ̀rẹ̀ wọn bí wọ́n bá ṣe ipò kejì nínú àpólà orúkọ.  Àwọn ọ̀rọ̀, ìbááṣe tí ẹnu àbí ti inú ìwé, ni àwọn arọ́pò orúkọ sábà máa ń dúró fún tí gbogbo ẹ̀yà ọ̀rọ̀-orúkọ  yóókù a sì máa dúró fún àwo.n ohun inú ayé tí ó ṣe fojúrí àti àwọn tí ó jẹ́ pé òye nìkan ni ènìyàn lè fi mọ̀ wọ́n. 
Oríṣiríṣìí àrọ́pò orúkọ ni ó wà, àwọn kan nínú wọn a máa dúró fún ènìyan nìkan, awọn mìíràn a sì máa dúró fún ohùn àti ènìyàn. Àwọn tí ó máa ń dúró fún ènìyàn nígbà gbogbo ni àbùdá ẹni àti ti ìyè. Àbùdá ẹni mẹ́ta ni wọ́n máa ń ní ìyẹn ti ẹnikíní, ẹnikejì àti ẹni kẹta. Àwọn àbùdá iye wọn ni ti ẹyọ àti ti òpò.
3.1 Ọ̀rọ̀ Arọ́pò Orúkọ Nínú Ẹ̀ka-Èdè Ìlọrin
Oríṣíríṣìí ọ̀rọ̀ arọ́pò orúkọ ni ó wà, àwọn kan nínú wọn a máa dúró fún ènìyàn kan nígbà tí àwọn mìíràn a sì máa dúró fún  ènìyàn àti ohùn.  Àwọn tí wọ́n má dúró fún ènìyàn nigbà gbogbo ni a máa rí pẹ̀lú àbùdá ẹni àti iye. A lè pín àbùdá yìí sí àbùdá ẹni kíni, ẹni kejì àti ẹni kẹta.  Níti àbùdá iye, a lè pín sí ẹyọ àt ọ̀pọ̀.
3.2 Ìrísí Àrọ́pò Orúkọ Nínú Ẹ̀ka-èdè Ìlọ́rin
Gẹ́gẹ́ bí Ayọ̀ Bámgbóṣe (1990: o.i. 113) sọ pé ìrísí arọ́pò orúkọ yàtọ̀ nínú ìrísí mẹ́ta  ní ìhun àwọn ìrisi náà ni olùwà, àbò, àti ẹ̀yán.
3.2:1 Ìrísí arọ́pò-orúkọ ní ipò olùwà
(a). Ṣáájú Ọ̀rọ̀ Ìṣe
	Ẹyọ
	Ọ̀pọ̀

	Ẹnikíní       mo / hun
	A

	Ẹnikéjì        o
	E

	Ẹni kẹta ó / hín
	Wọ́n






Apẹẹrẹ:
            Ẹyọ			Ọ̀pọ̀
Ènìkìíní: Mo / hín 		a
(1) Mo jẹun		a jẹun
(2) Mo lọ oko		a lọ oko
(3)  Mo wọ aṣọ		a wọ aṣọ
(4) Mo pọn omi		a pọn omi
(5) Mo ra bàtà		a ra bàtà

        Ẹyọ			Ọ̀pọ̀
Ènì kejì: O	 		ẹ
(1) ó jẹun			ẹjẹ hun
(2) ó lọ oko		ẹ lọ oko
(3)  ó wọ aṣọ		ẹ wọ aṣọ
(4) ó pọn omi		ẹ pọn omi
(5) ó ra bàtà		ẹ ra bàtà



      Ẹyọ			Ọ̀pọ̀
Ènì kẹta  Ó	 		wọ́n
(1) ó jẹun			wọ́n jẹun
(2) ó lọ oko		wọ́n lọ oko
(3)  ó wọ aṣọ		wọ́n wọ aṣọ
(4) ó pọn omi		wọ́n pọn omi
(5) ó ra bàtà		wọ́n ra bàtà

(b). Ṣáájú Ẹ̀rún ń nínú Àpólà-Ìṣe
Ìrísí arọ́pò orúkọ yìí lè jẹ́ irú kan náà pẹ̀lú èyí tim ó máa ń wà ṣáájú ọ̀rọ̀-ìṣe. 
Ẹyọ	 		ọ̀pọ̀
Ẹni kìíní: mo/hin	 à
	Ẹni kejì ò		 ẹ̀
Ẹni kẹta		 wọ́n

Apẹẹrẹ:
             Ẹyọ		     		Ọ̀pọ̀
Ènìkìíní: Mo 		      	    a
1. mo ń kọ́ ilé 	     		a ń kọ́ ilé.
2. mo ń ka ìwé/hìn ka ìwé 	a ń ka ìwé
3. mo ń kọ́ iṣẹ́/hìn kọ iṣẹ́		a ń kọ́ iṣẹ́
4. mo ń rín ẹ̀rín/ hìn rín ẹ̀rín	a ń rín ẹ̀rín
5. mo ń sọ ọ̀rọ̀/hìn sọ ọ̀rọ̀		a ń sọ ọ̀rọ̀
Ẹyọ		     		               Ọ̀pọ̀
Èni kejì:  Ò		 		       ẹ̀
1. ò ń kọ́ ilé 	     			ẹ̀ ń kọ́ ilé.
2. ò ń ka ìwé		 		ẹ̀ ń ka ìwé
3. ò ń kọ́ iṣẹ́				ẹ̀ ń kọ́ iṣẹ́
4. ò ń rín ẹ̀rín			ẹ̀ ń rín ẹ̀rín
5. ò ń sọ ọ̀rọ̀				ẹ̀ ń sọ ọ̀rọ̀

      Ẹyọ		     		Ọ̀pọ̀
Èni kẹta:  Ó		          wọ́n
1. ò ń kọ́ ilé 	     			wọ́n  kọ́ ilé.
2. ò ń ka ìwé		 		wọ́n ń ka ìwé
3. ò ń kọ́ iṣẹ́				wọ́n kọ́ iṣẹ́
4. ò ń rín ẹ̀rín			wọ́n rín ẹ̀rín
5. ò ń sọ ọ̀rọ̀				 wọ́n sọ ọ̀rọ̀

3.2:2 Àbọ̀
Ìrísí Àrọ́pò orúkọ nípò àbọ̀ ní ẹ̀ka-èdè Ìlọ́rin
	Ẹyọ
	Ọ̀pọ̀

	Ẹnikíní       mi	
	Wa

	Ẹnikéjì        ọ́/ẹ
	Yín

	Ẹni kẹta   ` tún
	Wọ́n


Àpẹẹrẹ:
Ẹyọ		     		Ọ̀pọ̀
Èni kìíní:  Mi		 	wọ́n
1. Ṣadé mọ̀ mí     			wọ́n  mọ̀ mí.
2. Ìyà jẹ mi		 		wọ́n jẹ́ mí níyà
3. Ojú tì mí				wọ́n ti ojú mi
4. Ẹ̀sín ṣe mí			wọ́n ṣe ẹ̀sín
5. Ó rí mi				 wọ́n rí mi
Ẹyọ		     		Ọ̀pọ̀
Èni kejì:  Ó/ẹ́		 	Yín
1. Mo rí ọ     			ó rí i  yín
2. ó jọ ọ́		 		ó jọ yín
3. Ó yẹ ọ́				ó yẹ yín
4. ó nà ọ́				ó nà yín
5. Ó wò ọ́				ó wò yín

         Ẹyọ		     		Ọ̀pọ̀
Èni kẹ́ta:  ẹ́		 	            wọ́n
1. Mo rí ẹ̀     			ó rí i  wọ́n
2. ó jọ ẹ́		 		ó jọ wọ́n
3. Ó yẹ ẹ́				ó wò wọ́n
4. ó nà ẹ́				ó fún wọ́n
5. Ó wò ẹ́				ó fẹ́ wọn

3.2:3 Ẹ̀yán
Ìrísí arọ́pò orúkọ nípò ẹ̀yán nínú ẹ̀ka-èdè Ìlọ́rin
	Ẹyọ
	Ọ̀pọ̀

	Ẹnikíní       mi	
	Wa

	Ẹnikéjì        rẹ
	Yín

	Ẹni kẹta      rẹ̀
	Wọ́n



Àpẹẹrẹ:
Ẹyọ		     	Ọ̀pọ̀
Èni kìíní:  Mi		 wa
1. Aṣọ mí     		Aṣọ wa.
2. Ilé mí			Ilé wa
3. Ọmọ mí			Ọmọ wa
4. Bàbá mí			bàbá wa
5. Ìwé mí			ìwé wa
	
Ẹyọ		     		Ọ̀pọ̀
Èni kejì:  rẹ		 		Yín
1.  Aṣọ rẹ     				aṣọ  yín
2.  ilé rẹ		 		ilé yín
3. ọmọ rẹ̀				ọmọ yín
4. Bàbá rẹ				bàbá yín
5. ìwé rẹ				ìwé  yín
Ẹyọ		     		Ọ̀pọ̀
Èni kẹ́ta:  rẹ̀		 	 wọ́n
1. Aṣọ rẹ̀     				Aṣọ  wọ́n
2.  Bàtà rẹ̀		 		bàtà wọn
3. Ọmọ rẹ̀				ọmọ wọn
4.  ìwà rẹ̀				ìwà  wọ́n
5. ìwé rẹ̀				ìwé wọn

3.3 Ìrísí Àrọ́pò orúkọ nínú ẹ̀ka-èdè Ìgbómìnà Ìsin
	Ẹyọ
	Ọ̀pọ̀

	Ẹnikíní       Ǹn	
	À a

	Ẹnikéjì        ò o
	Ẹ̀ ẹ

	Ẹni kẹta      ó
	Hàn



3.3:1 Àrọ́pò orúkọ ẹnìkíní ẹyọ nípò Olùwà nínú ẹ̀ka-èdè Ìgbómìnà Ìsin
1. Ǹn jẹ́ iṣu
2. Ǹn lọ oko
3. Ǹn pọn omi
4. Ǹn ka ìwé
5. Ǹn fọ aṣọ
3.3:2 Àrọ́pò orúkọ ẹnìkejì nípò Olùwà nínú ẹ̀ka-èdè Ìgbómìnà Ìsin
1. Òo jẹ iṣu
2. Òo lọ oko
3. Òo pọn omi
4. Òo ka ìwé
5. Òo fọ aṣọ
3.3:3 Àrọ́pò orúkọ ẹnìkẹ́ta ẹyọ nípò Olùwà nínú ẹ̀ka-èdè Ìgbómìnà Ìsin
1. Ó jẹ iṣu
2. Ó lọ oko
3. Ó pọn omi
4. Ó ka ìwé
5. Ó fọ aṣọ

3.4:1 Àrọ́pò orúkọ ẹnìkìíní ọ̀pọ̀ nípò Olùwà nínú ẹ̀ka-èdè Ìgbómìnà Ìsin
1. Àa jẹ iṣu
2. Àa lọ oko
3. Àa pọn omi
4. Àa ka ìwé
5. Àa fọ aṣọ

3.4:2  Àrọ́pò orúkọ ẹnìkéjì ọ̀pọ̀ nípò Olùwà nínú ẹ̀ka-èdè Ìgbómìnà Ìsin
1. Ẹ̀ẹ jẹ iṣu
2. Ẹ̀ẹ lọ oko
3. Ẹ̀ẹ pọn omi
4. Ẹ̀ẹ ka ìwé
5. Ẹ̀ẹ fọ aṣọ

3.4:3 Àrọ́pò orúkọ ẹnìkẹ́ta ọ̀pọ̀ nípò Olùwà nínú ẹ̀ka-èdè Ìgbómìnà-Ìsin
1. Hán jẹ iṣu
2. Hán lọ oko
3. Hán pọn omi
4. Hán ka ìwé
5. Hán fọ aṣọ

3.5 Ìrísí Àrọ́pò orúkọ nípò àbọ̀ ní ẹ̀ka-èdè Ìgbómìnà Ìsin
	Ẹyọ
	Ọ̀pọ̀

	Ẹnikíní       Mi	
	Wa

	Ẹnikéjì        Ọ
	Yín

	Ẹni kẹta      Ri 
	Hàn



3.5:1 Àrọ́pò orúkọ ẹnìkíní ẹyọ nípò Àbọ̀ ní ẹ̀ka-èdè Ìgbómìnà Ìsin
1. Ṣadé mu mi
2. Akin rí mi
3. Aina nà mí
4. Òjó fẹ́ mi
5. Ṣọlá pè mí

3.5:2 Àrọ́pò orúkọ ẹnìkéjì ẹyọ nípò Àbọ̀ ní ẹ̀ka-èdè Ìgbómìnà Ìsin
1. Ṣadé mọ̀ ọ́
2. Akin rí ọ
3. Aina nà ọ́
4. Òjó fẹ́ ọ
5. Ṣọlá pè ọ́

3.5:3 Àrọ́pò orúkọ ẹnìkẹ́ta ẹyọ nípò Àbọ̀ ní ẹ̀ka-èdè Ìgbómìnà Ìsin
1. Ó rí hán
2. Ó fẹ́ hàn
3. Ó fún hàn
4. Ó gbé hàn
5. Ó kí hàn
3.6  Ìrísí Àrọ́pò orúkọ ẹnìkíní Ẹ̀yán ní ẹ̀ka-èdè Ìgbómìnà Ìsin
	Ẹyọ
	Ọ̀pọ̀

	Ẹnikíní       Mi	
	Ha

	Ẹnikéjì        ẹ
	Yín

	Ẹni kẹta      rẹ 
	Hàn



3.6:1 Àrọ́pò orúkọ ẹnìkíní ẹyọ nípò Ẹ̀yán ní ẹ̀ka-èdè Ìgbómìnà Ìsin
1. Aṣọ mi
2. Ilé mi
3. Bàtà mi
4. Ọmọ mi
5. ìwé mi

3.6:2 Àrọ́pò orúkọ ẹnìkéjì ẹyọ nípò Ẹ̀yán ní ẹ̀ka-èdè Ìgbómìnà Ìsin
1. Aṣọ ẹ
2. Ilé ẹ
3. Bàtà ẹ
4. Ọmọ ẹ
5. ìwé ẹ
3.6:3 Àrọ́pò orúkọ ẹnìkẹ́ta ẹyọ nípò Ẹ̀yán ní ẹ̀ka-èdè Ìgbómìnà Ìsin
1. Aṣọ rẹ̀
2. Ilé rẹ̀
3. Bàtà rẹ̀
4. Ọmọ rẹ̀
5. ìwé rẹ̀
3.6:4 Àrọ́pò orúkọ ẹnìkìíní Ọ̀pọ̀ nípò Ẹ̀yán ní ẹ̀ka-èdè Ìgbómìnà Ìsin
1. Aṣọ ha
2. Ilé ha
3. Bàtà ha
4. Ọmọ ha
5. ìwé ha
3.6:5 Àrọ́pò orúkọ ẹnìkéjì Ọ̀pọ̀ nípò Ẹ̀yán ní ẹ̀ka-èdè Ìgbómìnà Ìsin
1. Aṣọ yin
2. Ilé yin
3. Bàtà yin
4. Ọmọ yin
5. ìwé yin
3.6:6 Àrọ́pò orúkọ ẹnìkẹ́ta Ọ̀pọ̀ nípò Ẹ̀yán ní ẹ̀ka-èdè Ìgbómìnà Ìsin
1. Aṣọ han
2. Ilé han
3. Bàtà han
4. Ọmọ han
5. ìwé han

3.7  Ìkádìí
Nínú ẹ̀ka ìpín yìí ni a ti ṣe àgbéyẹ̀wò ìrísí ọ̀rọ̀-arọ́pò orúkọ ní ipò olùwà, àbọ, àti ẹ̀yán nínú ẹ̀ka-èdè Ìlọ́rin àti ẹ̀ka-èdè Ìgbómìnà Ìsin nípa fífi onírúurú àpẹẹrẹ gbe àgbéyẹ̀wò wa lẹ́yìn.
[bookmark: _GoBack]ORÍ KẸ́RIN
ÀFIWÉ Ọ̀RỌ̀-ARỌ́PÒ ORÚKỌ NÍNÚ Ẹ̀KA-ÈDÈ ÌLỌRIN ÀTI ÌGBÓMÌNÀ-ÌSIN
4.0   Ìfáàrà
Ní abala ìpín yìí ni a óò ti ṣe àgbéyẹ̀wò àwọn arọ́pò orúkọ nínú ẹ̀ka èdè Ìlọrin àti ẹ̀ka-èdè Ìgbómìnà-Ìsin. Nípa ṣíṣe èyí a máa ṣe àfiwé, ìjọra àti ìyátọ̀ tí ó wà nínú àwọn ọ̀rọ̀ arọ́pò orúkọ tí ó wà nínú ẹka-èdè mèjèèjì tí a ṣe àgbéyẹ̀wò nínú ìṣẹ́ apilẹ̀kọ yìí. yàtọ̀ sí èyí, a ó tún tẹ̀síwájú nínú wíwo ọ̀nà tí à ń gbà lo àwọn arọ́pò orúkọ́ nínú gbólóhùn nínú ẹ̀ka èdè Ìlọrin àti ẹ̀ka-èdè Ìgbómìnà-Ìsin.
Gẹ́gẹ́ bí a ti sọ ṣáájú ní orí kín-ín-ní àti orí kejì nínú iṣẹ́ apìlẹ̀kọ yìí, ọ̀gọ̀rọ̀ àwọn onímọ̀ ló ti fún ọ̀rọ̀ arọ́pò ní orúkọ ní ọ̀kàn-ò-jọ̀kan oríkì ní ìbámu pẹ̀lú ojú tí ọ̀kọ̀ọ̀kan wọn fi wòó lára wọn ní (Akandé, 2022; Báḿgbóṣé, 1990; Ọlátúnbọ̀sún, 2009;  Awóbùlúyì, 2013) àti bẹ́ẹ̀ bẹ́ẹ̀ lọ. Ohun tí ẹnu àwọn onímọ̀ kò lé lórí ni ọ̀rọ̀ arọ́pò orúkọ̣ ní pé; ohun tí a mọ̀ sí ọ̀rọ̀ arọ́pò orúkọ ni gbogbo ọ̀nà tí ó bá ti lè ṣiṣẹ́ tàbí jẹyọ dípò ọ̀rọ̀ orúkọ nínú gbólóhùn nínú ọ̀rọ̀ Yorùbá.
Ohun tí èyí túmọ̀ sí fún wa ni pé ọ̀rọ̀ tí a bá ti lè pè ní ọ̀rọ̀ arọ́pò orúkọ gbọdọ̀ lè jẹ́ èyí tí a bá ti lè lò dípò ọ̀rọ̀ orúkọ nínú gbólóhùn pàápàá jùlọ láti mọ fi ṣe àwítúnwí fún ọ̀rọ̀ orúkọ kan tàbí òmíràn nínú gbólóhùn bí ọ̀rọ̀-arọ́pò orúkọ ṣe jẹ́ ọ̀kan lára ìsọ̀rí ọ̀rọ̀ nínú gírámà Yorùbá Àjùmọ̀lò náà ni ó jẹ́ ọ̀kan lára ìsọ̀rí ọ̀rọ̀ nínú gírámà ẹ̀ka-èdè Ìlọrin àti ti Ìgbómìnà-Ìsin èyí tí iṣẹ́ ìwádìí yìí dá lé lórí.
4.1 Àfiwé Ọ̀rọ̀-Arọ́pò Orúkọ ní Ẹ̀ka-Èdè Ìlọrin Àti Ẹ̀ka-Èdè Ìgbómìnà-Ìsin
A ṣàwárí àwọn ìjọra àti ìyàtọ̀ wọ̀nyìí láàárín ẹ̀ka èdè Ìlọrin àti ẹ̀ka-èdè Ìgbómìnà-Ìsin. Ìjọra tó wà nínú ẹ̀ka èdè méjèèjì, àwọn ẹ̀ka èdè méjèèjì yìí ló ṣàmúlò àwọn ọ̀rọ̀ wọ̀nyìí.
a. ‘Ó’ gẹ́gẹ́ bí ọ̀rọ̀ arọ́pò orúkọ  ẹníkẹ̀ta ẹyọ nípò olùwà nínú gírámà.
b. ‘Mí’ gẹ́gẹ́ bí ọ̀rọ̀ arọ́pò orúkọ ẹnì kìíní ẹyọ nípò àbọ̀ nínú ẹ̀ka-èdè mèjèèjì.
d. ‘ri’ gẹ́gẹ́ bí ọ̀rọ̀ arọ́pò orúkọ ẹnikẹta ẹyọ nípò àbọ̀ nínú ẹ̀ka-èdè méjèèjì.
e. ‘wa’ gẹ́gẹ́ bí ọ̀rọ̀ arọ́pò orúkọ ẹni kìíní ọ̀pọ̀ nípò àbọ̀ nínú ẹ̀ka-èdè méjèèjì.
4.2 Ìyàtọ̀ Nínú Ẹ̀ka-Èdè Ìlọrin àti ti Ìgbómìnà-ìsin 
a.  ‘Mo’ ni ó má dúró gẹ́gẹ́ bí arọ́pò orúkọ ẹnití kìíní ẹyọ nípò olùwà ní ẹ̀ka-èdè Ìlọrin nígbà tí ‘ǹn’ jẹ́ arọ́pò orúkọ ẹnikan ẹyọ nípò olùwà nínú ẹka-èdè Ìgbómìnà-Ìsin.
b. ‘O’ ni ó má dúró gẹ́gẹ́ bí ẹnikéjì ẹyọ nípò olùwà nínú ẹ̀ka-èdè Ìlọrin nígbà tí ‘òo’ jẹ́ arọ́pò orúkọ ẹnikejì ẹyọ nípò olùwà nínú ẹ̀ka-èdè Ìgbómìnà-Ìsin.
d. ‘A’  ni ó máa ń dúró gẹ́gẹ́ bí ẹnikìíní ọ̀pọ̀ nípò olùwà ní ẹka èdè Ìlọrin, nígbà tí ‘àa’ jẹ́ arọ́pò orúkọ ẹnikìíní ọ̀pọ̀ nípò olùwà.
e. ‘Ẹ’ ni ó máa ń dúró gẹ́gẹ́ bí arọ́pò orúkọ ẹnikejì ọ̀pọ̀ nípò olùwà ní ẹ̀ka èdè Ìlọrin nígbà tí ‘ẹ̀ẹ’ máa ń dúró nípo ẹnikejì ọ̀pọ̀ nínú ẹ̀ka-èdè Ìgbómìnà-Ìsin.
ẹ. ‘Wọ́n’ ni ó máa ń dúró gẹ́gẹ́ bí arọ́pò orúkọ ẹnikẹta ọ̀pọ̀ nípò olùwà ní ẹ̀ka-èdè Ìlọrin nígbà tí ó ‘hán’ gẹ́gẹ́ bí ẹn kẹta ọ̀pọ̀ nípò olùwà nínú ẹ̀ka-èdè Ìgbómìnà-Ìsin.
f. ‘yin’ ni ó máa ń dúró gẹ́gẹ́ bí arọ́pò orúkọ ẹnikejì ọ̀pọ̀ nípò àbọ̀ ní ẹ̀ka-èdè Ìlọrin tí ‘yín’ gẹ́gẹ́ bí ẹni kejì ọ̀pọ̀ nípò àbọ̀ nínú ẹ̀ka-èdè Ìgbómìnà-Ìsin.
g. ‘rẹ̀’ ní ẹka èdè Ìlọrin ẹnikéjì ẹyọ nípò ẹ̀yán nígbà tí ‘ẹ’ dúró gẹ́gẹ́ bí ẹnikejì ẹyọ nípò ẹ̀yán nínú ẹ̀ka-èdè Ìgbómìnà-Ìsin.
Gb. ‘rẹ̀’ gẹ́gẹ́ bí ẹnikẹta ẹyọ nípò ẹ̀yán nínú ẹ̀ka-èdè Ìlọrin nígbà tí ‘rẹ’ gẹ́gẹ́ bí ẹnikẹta ẹyọ nípò ẹ̀yán nínú ẹ̀ka-èdè Ìgbómìnà-Ìsin.
h. ‘wa’ bu ẹnikìíní ọ̀pọ̀ nípò ẹ̀yán nínú ẹ̀ka-èdè Ìlọrin tí ‘ha’ jẹ́ ẹni kìíní ọ̀pọ̀ nípò ẹ̀yá nínú ẹ̀ka-èdè Ìgbómìnà-Ìsin.
i. ‘yín’ jẹ́ ẹni kejì ọ̀pọ̀ nípò ẹ̀yán nínú ẹ̀ka-èdè Ìlọrin nígbà tí ‘yin’ ni ẹni kejì ọ̀pọ̀ nípò ẹ̀yán nínú ẹ̀ka-èdè Ìgbómìnà-Ìsin.
j. ‘wọn’ gẹ́gẹ́ bí́ ẹnikẹ́ta ọ̀pọ̀ nípò ẹ̀yán nínú ẹ̀ka èdè Ìlọrin, ‘hàn’ dúró gẹ́gẹ́ bí ẹnikẹta ọ̀pọ̀ nípò ẹ̀yán nínú ẹ̀ka-èdè Ìgbómìnà-Ìsin.
4.3 Ìkádìí
Ní ẹ̀ka ìpín yìí ni a ti ṣe àgbéyẹ̀wò ohun tí arọ́pò orúkọ jẹ́ nínú ẹ̀ka-èdè Ìlọrin àti Ìgbómìnà-Ìsin, a wo báwo ni àwọn onírúurú arọ́pò orúkọ ṣe jẹyọ nípò olùwà, àbọ̀ àti ẹ̀yán nínú ẹ̀ka èdè méjèèjì, tí iṣẹ́ apìlẹ̀kọ yìí dálé lórí.
ORÍ KARÙN-ÚN
ÀGBÁLỌGBÁBỌ̀
5.1   Ìsọníṣókí
Ìsọníṣókí àpilẹ̀kọ yìí dálé ṣíṣe àgbéyẹ̀wò ọ̀rọ̀ arọ́pò orúkọ ní ẹ̀ka èdè Ìlọrin àti ẹ̀ka èdè Ìgbómìnà-Ìsin nípa ṣíṣe èyí àti oríkì tí àwọn onímọ̀ fún ọ̀rọ̀ arọ́pò orúkọ, a lè rò pé ṣíṣe àgbéyẹ̀wò àwọn ẹ̀ka-èdè yìí nípa wíwo ìyàtọ̀ àti ìjọra tí ó wà nínú ọ̀rọ̀ arọ́pò orúkọ nínú wọn yóò sun ọ̀pọ̀ ìmọ̀ gírámà, àwọn ẹ̀ka èdè wọ̀nyí àti gírámà lápapọ̀ síwájú sí. Ni akótan,  iṣẹ́ ìwádìí yìí jẹ́ kí á mọ̀ pé ọ̀rọ̀ arọ́pò orúkọ jẹ́  ọ̀kan pàtàkì fún gbogbo èdè agbáyé nítorí pé kò sí irú èdè kan tí wọn kòì tí má ṣe àmúlò wọn káàkiri àgbáyé.
5.2 Àbá
Ní báyìí, a dáa lábá nípa sísọ àwọn ohun tí ó yẹ kí a má ṣe láti jẹ́ kí ẹ̀ka-èdè Ìlọrin àti ẹ̀ka-èdè Ìgbómìnà-Ìsin wa ní ipo kan náà pẹ̀lú àwọn ẹ̀ka-èdè tó kù jákè-jádò ilẹ̀ Yorùbá. A dábá pé a fẹ́ kí àwọn òbí pẹ̀lú alágbàtọ́ má sọ ẹ̀ka èdè yìí nínú ilé, ọ̀dẹ̀dẹ̀ tàbí yàrá ní ojoojúmọ́, nítorí pé èdè tí a kọ̀ tí a ò sọ kíkú ní yóò kú pẹ̀lú àṣà àwọn elédè náà.
A tún fẹ́ kí a máa lo Ẹ̀ka-èdè Ìlọrin àti Ẹ̀ka-èdè Ìgbómìnà-Ìsin gẹ́gẹ́ bí oun èlò ìgbérò ọkàn ẹni jáde níbi ètò kárà-kátà tí ó máa wáyé ní ọ̀kọ̀ọ̀kan àwọn ìlú yìí, èyí ni yóò jẹ́ sísọ àwọn ẹ̀ka èdè yìí fie ̣sẹ̀ múlẹ̀ láàárín àwọn agbègbè wọn.
Bákan náà, a tún fẹ́ kí a lo àwọn ẹka èdè wọnyìí láti fi tú àwọn ìwé ẹ̀sìn bí: Bíbélì àti Kùran. Èyí ni yóò fún wa ní àǹfààní láti mọ lo àwọn èdè yìí ní ìwàsù.  Òjòjúmọ́ ní pa bẹ́ẹ̀, àwọn  ẹ̀ka-èdè yóò sì má gbòòrò láti ìran kan dé ìran míràn.
Iṣẹ́ yìí tún fẹ́ kí a máa lo àwọn ẹ̀ka-èdè wọ̀nyí gẹ́gẹ́ bí ohun èlò ìdánilẹ́kọ̀ọ́ lórí ẹ̀rọ̀ tẹlifíṣàn  àti rédíò ní àwọn agbègbè tí a bá ti sọ àwọn ẹ̀kọ́-èdè yìí, èyí yóò jẹ́ kí àwọn olùsọ ẹ̀ka-èdè wọ̀nyí mọ pé èdè wọn jẹ́ kákiri àgbègbè
Àbá wa tún ni pé kí a máa ṣe iṣẹ́ ìwádìí lórí àwọn ẹ̀ka-èdè ilẹ̀ Yorùbá kí a lè ní ẹ̀ka ọ̀rọ̀ tó kún nínú àwọn ẹ̀ka-èdè yìí nípa èyí, yóò fún wa ní ààyè láti mọ ibi tí ẹ̀ka-èdè wọn yìí wà láàárín àwọn ẹ̀ka-èdè yóòkù ní ilẹ̀ Yorùbá.


5.3 Ìkádìí
A gbé iṣẹ́ ìwádìí yìí kalẹ̀ láti ṣe àgbéyẹ̀wò àwọn arọ́pò-orúkọ nínú ẹ̀ka èdè Ìlọrin àti ẹ̀ka-èdè Ìgbómìnà-Ìsin nípa ṣíṣe àfìwé lórí àwọn ọ̀nà tí ọ̀rọ̀-arọ́pò orúkọ gbà jẹyọ nínú àwọn ẹ̀ka-èdè méjèèjì nípa ṣíṣe èyí, ìwádìí yìí fi ìyàtọ̀ àti ìjọra hàn nínú ìṣẹ́ apilẹ̀kọ yìí.
Ní orí kìn-ní iṣẹ́ yìí ni a ti ṣe ìfáàrà, Eròńgbà Iṣẹ́ Ìwádìí, èrèdí ìwádìí, ọgbọ́n ìwádìí, ibiti tí ìwádìí yóò gbòòrò dé, a sì kádí rẹ̀ kúrò pẹ̀lú èròńgbà wa lorí rẹ̀ lọ́lọkan-ò-jọ̀kan.
Ní orí kejì ni a ti ṣe ááyan àwọn ọ̀mọ̀ràn lórí ọ̀rọ̀-arọ́pò orúkọ àti tíọ́rì ti a múlò, àwọn iṣẹ́ tí ó ti wà nílẹ̀ tẹ́lẹ̀ lórí ọ̀rọ̀ arọ́pò orúkọ, ẹ̀ka-èdè, kín ni a ń pè èdè, kín ni ẹ̀ka-èdè jẹ?, a sì sọ̀rọ̀ lórí ìmọ̀ ẹ̀ka-èdè níbí yìí a tún sọ̀rọ̀ lórí ẹ̀ka-èdè Ìlọrin àti ẹ̀ka èdè Ìgbómìnà-Ìsin, àti àwọn ẹ̀ka-èdè Yorùbá.  A sọ̀rọ̀ lórí Ọ̀rọ̀-arọ́pò Orúkọ, a sì kádí rẹ̀ nílẹ̀ pẹ̀lú tíọ́rì tí a ṣe àmúlò rẹ̀.
Síwájú sí, ní orí kẹta ni a ti sọ oríṣíríṣí ọ̀rọ̀ arọ́pò orúkọ nínú ẹ̀ka-èdè Ìlọrin àti ẹ̀ka-èdè Ìgbómìnà-Ìsin. A sì kádìí rẹ̀ nílẹ̀ pẹ̀lú àgbéyẹ̀wò ìrísí ọ̀rọ̀-arọ́pò orúkọ ní ipò olùwà, àbọ̀, àti ẹ̀yán nínú ẹ̀ka-èdè Ìlọrin àti ẹ̀ka-èdè Ìgbómìnà-Ìsin nípa fífi onírúurú àpẹẹrẹ gbe àgbéyẹ̀wò wa lẹ́yìn. 
Bákan náà, ní orí kẹrin ni a ti mẹ́nu ba àfiwé ọ̀rọ̀-arọ́pò orúkọ nínú ẹ̀ka-èdè Ìlọrin àti Ìgbómìnà-Ìsin àti ìyàtọ̀ láàárín ẹ̀ka-èdè ẹ̀ka-èdè méjèèjì tí iṣẹ́ àpilẹ̀kọ yìí dálé lórí, a sì sọ̀rọ̀ lórí àwọn àpẹẹrẹ kọ̀ọ̀kan lorí rẹ̀. 
Ṣé gbogbo ohun tó ní ìbẹ̀ẹ̀rẹ̀ ló ní òpin.  Ní orí kárun-ún ni a ti ṣe ìsọníṣókí, a fẹnu ìwádìí wa jóná, a sì mú àbá wa fún ọjọ́ iwájú, a sì ṣe àtòjọ àwọn orúkọ ìwé tí a lò.

